
OʻZBEKISTONDA KICHIK VA 
OʻRTA BIZNESNI QOʻLLAB-
QUVVATLASH MAQSADIDA 

“XIZMATLAR IPOTEKASI” 
MOLIYAVIY INSTRUMENTLARINI 

AMALIYOTGA JORIY QILISH 
MASALALARI

Uskenbayeva Dilnoza Boxodir qizi
Mirzo Ulugʻbek nomidagi Oʻzbekiston Milliy universiteti

Iqtisodiyot fakulteti iqtisodiyot nazariyasi kafedrasi tayanch doktoranti

E-mail: uskenbaeva_d@nuu.uz

Annotatsiya: Maqolada “xizmatlar ipotekasi”ning iqtisodiyotdagi yangi moliyaviy instrument sifatidagi ahamiyati, uning 
kichik va oʻrta biznesni moliyalashtirishdagi roli hamda xalqaro amaliyotdagi oʻxshash mexanizmlar tahlil etilgan. 
Shuningdek, xizmatlar ipotekasi orqali tadbirkorlik subyektlarini asosiy vositalar bilan taʼminlash, ularning iqtisodiy 
oʻsishga qoʻshayotgan hissasini xorij tajribalari bilan taqqoslash masalalari yoritilgan.

Kalit soʻzlar: xizmatlar ipotekasi, kichik biznes, infratuzilma, pul-kredit siyosati, makroiqtisodiy barqarorlik, davlat dasturlari, 
inklyuziv oʻsish, davlat sherikchiligi.
Abstract: The article analyzes the importance of "service mortgage" as a new financial instrument in the economy, its role 
in financing small and medium-sized businesses, and similar mechanisms in international practice. It also examines the 
issues of providing business entities with basic resources through service mortgages, and comparing their contribution to 
economic growth with foreign experience.

Key words: service mortgage, small business, infrastructure, monetary policy, macroeconomic stability, government 
programs, inclusive growth, public partnership.
Аннотация: В статье анализируется значение «сервисной ипотеки» как нового финансового инструмента в 
экономике, её роль в финансировании малого и среднего бизнеса, а также аналогичные механизмы в международной 
практике. Также рассматриваются вопросы обеспечения субъектов предпринимательства основными ресурсами 
посредством сервисной ипотеки и сравнивается её вклад в экономический рост с зарубежным опытом.

Ключевые слова: сервисная ипотека, малый бизнес, инфраструктура, денежно-кредитная политика, 
макроэкономическая стабильность, государственные программы, инклюзивный рост, государственное 
партнёрство.

K I R I S H
Oʻzbekistonda kichik va oʻrta biznesni qoʻllab-quvvatlash iqtisodiy siyosatning ustuvor yoʻnalishlaridan biri 

hisoblanadi. Mamlakat Prezidenti Sh.M. Mirziyoyev taʼkidlaganidek, “biznesni rivojlantirishning asosiy omili — 
bu unga amaliy yordam koʻrsatish, zarur binolar, uskunalar va infratuzilma bilan taʼminlashdir”. Shu munosabat 
bilan 2024-yildan “xizmatlar ipotekasi” mexanizmi faoliyat yuritmoqda. Ushbu tizim tadbirkorlik subyektlariga 
davlat jamgʻarmasi orqali 7 yilgacha muddatga koʻchmas mulk yoki uskunalarni sotib olish hamda keyinchalik 
boʻlib-boʻlib toʻlash imkonini yaratadi.

Mexanizmning asosiy maqsadi kichik va oʻrta biznes subyektlariga bino va inshootlarga egalik qilish 
imkonini berib, ularning ishlab chiqarish va xizmat koʻrsatish faoliyatini kengaytirishdir. Bu orqali hududlarda 
yangi ish oʻrinlarini yaratish, xizmatlar sohasini rivojlantirish hamda milliy mahsulot hajmini oshirish imkoniyati 

paydo boʻladi. Bundan tashqari, xizmatlar ipotekasi orqali tadbirkorlikni moliyalashtirish klassik kreditlashdan 
farqli oʻlaroq, mulkka egalikni ijtimoiy sheriklik asosida amalga oshiradi. Shu bilan birga, mazkur instrument 
milliy iqtisodiyotda innovatsion moliyalashtirish tizimini kengaytirishning muhim bosqichi sifatida eʼtirof etiladi.

M A V Z U G A  O I D  A D A B I Y O T L A R  S H A R H I
Xorij tajribasida kichik biznesni qoʻllab-quvvatlashning oʻxshash mexanizmlari keng qoʻllaniladi. AQSHda 

Small Business Administration (SBA) dasturi orqali kreditlarning 40 foizi davlat tomonidan kafolatlanadi, 50 
foizi tijorat banklari hissasiga, 10 foizi esa tadbirkorning oʻz mablagʻiga toʻgʻri keladi. Ushbu tizim natijasida 
32 milliondan ortiq kichik biznes subyektlari mamlakat yalpi ichki mahsulotining 44 foizini taʼminlamoqda 
(Friedman, 2019)1.

Janubiy Koreyada KODIT va KOTEC tashkilotlari kichik biznes loyihalari uchun davlat kafolati tizimini 
joriy etgan (Kim, 2021)2. Hozirda ushbu tizim orqali 7 millionga yaqin kichik korxona faoliyat yuritmoqda. Biroq 
haddan tashqari davlat yordami “zombi korxonalar”ning paydo boʻlishiga olib kelgan, shu sababli Koreya 
hozirda venchur moliyalashtirish tizimiga bosqichma-bosqich oʻtmoqda.

Rossiyada “Natsionalnыy proyekt MSP” dasturi kichik biznesni grant va imtiyozli kreditlar orqali qoʻllab-
quvvatlab, ish oʻrinlari yaratishda muhim rol oʻynagan. Ammo 2022-yildan keyin inflyatsiyaning oshishi kredit 
stavkalarining koʻtarilishiga sabab boʻlgan (Glazyev, 2023)3.

Mahalliy tadqiqotchilardan Arifov A. (2020)4 makroiqtisodiy barqarorlikni taʼminlashda davlat moliyaviy 
institutlari ishtirokini kuchaytirish zarurligini taʼkidlaydi. Xodiyev B. (2021)5 xizmatlar sohasida infratuzilmani 
davlat-xususiy sheriklik asosida rivojlantirish muhimligini qayd etadi. Gulyamov S. (2022)6 esa xizmatlar 
ipotekasi kabi yangi moliyaviy instrumentlarni joriy etish kichik biznes uchun strategik ahamiyat kasb etishini 
taʼkidlaydi.

T A D Q I Q O T  M E T O D O L O G I YA S I
Mazkur tadqiqot ishida statistik, taqqoslash, guruhlash, tahlil va sintez, iqtisodiy tahlil, abstrakt-mantiqiy 

tahlil, analitik tahlil hamda iqtisodiy-matematik usullardan foydalanildi. Maʼlumotlar qiyosiy tahlil qilinib, iqtisodiy 
oʻsish tushunchasini yanada kengroq va aniqroq yoritishga harakat qilindi. Natijada muammolar tezkorlik bilan 
aniqlanib, ularga tegishli ilmiy asoslangan takliflar berildi hamda mushohada qilish asosida ilmiy xulosalarga 
kelindi. Tadqiqot obyekti sifatida mamlakatimizning YAIM hajmi, asosiy stavka va inflyatsiya darajasi tahlil qilindi.

T A H L I L  V A  N A T I J A L A R
Hamkorlik va institutsional salohiyatni oshirish borasida davlat, bank, moliya tashkilotlari hamda tadbirkorlar 

oʻrtasida samarali sheriklik tizimini yoʻlga qoʻyish muhim ahamiyatga ega. Shu maqsadda respublikada biznesni 
qoʻllab-quvvatlashning yangi instrumentlari — jumladan, xizmatlar ipotekasi va ustav kapitaliga ulush kiritish 
orqali moliyalashtirish mexanizmlari “Tadbirkorlikni rivojlantirish kompaniyasi” aksiyadorlik jamiyati tomonidan 
amalga oshirilmoqda.

Xizmatlar ipotekasi doirasida kompaniya tadbirkorlik subyektlari uchun 10 milliard soʻmgacha qiymatdagi 
koʻchmas mulk va uskunalarni xarid qilib, 7 yilgacha muddatga 18 foiz yillik stavkada qaytarish imkoniyatini 
yaratadi. Ushbu mexanizm tadbirkorlar uchun anʼanaviy bank kreditlariga nisbatan bir qator ustunliklarga ega: 
foiz stavkasi past, rasmiylashtirish jarayoni tez va byurokratik toʻsiqlarsiz, qoʻshimcha garov talab etilmaydi 
hamda davlat kompaniyasi tadbirkor bilan sheriklik tamoyiliga asoslangan holda ish olib boradi.

“Xizmatlar ipotekasi” — bu Tadbirkorlikni qoʻllab-quvvatlash davlat jamgʻarmasi tomonidan tadbirkor 
topshirigʻiga asosan bank yoki boshqa moliya tashkilotlari orqali jamgʻarma mablagʻlari hisobidan bino-inshoot, 
asbob-uskuna va boshqa infratuzilma obyektlarini xarid qilish hamda ularni egalik huquqi bilan 7 yil muddatga 
tadbirkorga berishdan iborat moliyaviy mexanizmdir. Ushbu vosita tadbirkorga oʻz asosiy vositalar bazasini yoki 
zarur binolarini oʻz mablagʻini sarflamasdan, mulkni qurmasdan olish (yoki ijarada foydalanish) imkonini beradi.

Xizmatlar ipotekasi asosan sanoat, turizm, savdo, umumiy ovqatlanish, taʼlim va boshqa xizmat koʻrsatish 
yoʻnalishlaridagi loyihalar uchun moʻljallangan. Jumladan, har bir hududda kamida uchta yangi sanoat zonasini 
tashkil etish, yuqori texnologiyali mahsulotlar ishlab chiqarish va yuqori malakali xizmat koʻrsatish tizimini 
kengaytirish masalalari ustuvor yoʻnalish sifatida belgilanmoqda.

1	  Small Business Administration (SBA). Annual Performance Report 2023. – Washington DC, 2023.
2	  Kim S. Koreaʻs Credit Guarantee System and SME Development. – Seoul: KODIT Publications, 2021.
3	  Glazyev S. Rossiyskaya ekonomika i finansovыe instrumentы podderjki MSP. – Moskva: Finansы i kredit, 2023.
4	  Arifov A. Makroiqtisodiy barqarorlik va pul-kredit siyosati. – Toshkent: Iqtisodiyot, 2020.
5	  Xodiyev B. Iqtisodiy oʻsish nazariyalari va amaliyoti. – Toshkent: Moliya, 2021.
6	  Gulyamov S. Oʻzbekistonda iqtisodiy islohotlar va monetar siyosat. – Toshkent: TFI, 2022.

2024-yil davomida respublika miqyosida ochiq tanlovlar oʻtkazilib, oʻrta biznes subyektlarining 10 ta 
loyihasi xizmatlar ipotekasi instrumenti orqali moliyalashtirildi. Ularning umumiy qiymati 57,9 milliard soʻmni 
tashkil etgani maʼlum qilindi (1-rasm).

1-rasm. Oʻzbekistonda 2024-yilda amalga oshirilgan xizmatlar ipotekasi loyihalari7

Yuqoridagi rasmdan koʻrinib turibdiki, xizmatlar ipotekasi dasturi doirasida moliyalashtirilgan loyihalar 
hozircha asosan sanoat sohalariga toʻgʻri keladi. Ular orasida gilam va toʻqimachilik mahsulotlari, import oʻrnini 
bosuvchi gigiyena vositalari, qurilish materiallari hamda tuxum ishlab chiqarishga ixtisoslashgan korxonalar 
mavjud. Kelgusi prognozlarga koʻra, mazkur loyihalar ishlab chiqarish sohasida 872 ta yangi ish oʻrni yaratilishiga 
xizmat qilishi kutilmoqda.

Xalqaro tajribaga murojaat qilsak, dunyo miqyosida xizmatlar ipotekasiga toʻgʻridan-toʻgʻri oʻxshash 
moliyalashtirish sxemalari juda kam uchraydi. Biroq turli mamlakatlarda kichik va oʻrta biznesni qoʻllab-
quvvatlashning oʻxshash mexanizmlari amalda qoʻllanilib kelmoqda. Ushbu mexanizmlarni AQSH, Janubiy 
Koreya va Rossiya tajribalari misolida tahlil qilish mumkin (1-jadval).

1-jadval. Xizmatlar ipotekasi sohasida xorij tajribalari tavsifi8

Davlatlar Yetakchi tashkilotlar Talablar va imtiyozlar Natijalar

AQSH SBA (Small Business 
Administration

Kreditning 40% SBA tuzilmasi, 50% 
tijorat banki, 10% tadbirkor qoplaydi

32 mlndan ziyod kichik biznes subyektlari 
faoliyat koʻrsatib, YAIM 44%ni taʼminlaydi 
va xususiy sektordagi ishchi kuchining 
47%ga ega.

Janubiy 
Koreya

KODIT (Korea Credit 
Guarantee Fund); 
KOTEC (Korea 
Technology Finance 
Corporation)

Xukumat 1960-yildan kichik va oʻrta 
biznesni moliyalashtirishga alohida 
eʼtibor; kreditlar uchun kafolatlar va 
sugʻurtalash

30 mln kishi mehnat qiluvchi, 7 mlnga yaqin 
kichik korxonalar (Koreya yalpi bandligining 
82%ni tashkil qiladi); ayrim davlat yordami 
olgan korxonalar samarasiz faoliyat olib 
borgani kuzatilgan. 

Rossiya Natsionalnqy proyekt 
MSP

2022-yilgi Ukraina mojarosiga qadar 
katta imtiyozli kreditlar, grantlar 
va oʻquv dasturlari. Ammo xozirda 
faqat ishlab chiqarish, logistika, 
turizm, fan va IT sohalari imtiyozli 
moliyalashtirilmoqda

6,5 mlnga yaqin kichik subyekt va 29 mln 
oʻzini band qilganlar KOʻB tizimida bor

Yuqoridagi jadvaldan koʻrinib turibdiki, kichik va oʻrta biznesni qoʻllab-quvvatlash koʻplab xorijiy 
mamlakatlarning ustuvor vazifalari qatoridan oʻrin olgan. AQSH tajribasi kichik biznesga kredit kafolatlarini 
berish orqali yangi ish oʻrinlarini yaratish imkonini koʻrsatsa, Janubiy Koreya tajribasida haddan tashqari davlat 
yordami olgan kichik korxonalar vaqt oʻtishi bilan samarasiz “zombi korxonalarga” aylangani kuzatilgan. Shu 

7	  https://biznesombudsman.uz/ru/news/1133 - maʼlumotlari asosida
8	  https://www/wikipedia.com/ - sayti maʼlumotlari asosida muallif tomonidan tuzildi.

sababli, soʻnggi yillarda Koreyada kichik biznesni bozor tamoyillari asosida venchur moliyalashtirish tizimiga 
oʻtkazish dasturlari bosqichma-bosqich amalga oshirilmoqda. Rossiya tajribasida esa 2024-yilda 70 mingga 
yaqin kichik korxonalar oʻz kreditlarini qayta tuzish boʻyicha murojaat qilgan, chunki mamlakat Markaziy banki 
yuqori inflyatsiya tufayli kredit stavkalarini baland darajada ushlab turibdi.

Demak, xulosa shuki, kichik biznesni rivojlantirishda faqat budjet mablagʻlarini ajratish kifoya emas. 
Barqaror makroiqtisodiy muhit, past inflyatsiya va qulay moliyaviy sharoitlar ham kichik biznes taraqqiyoti uchun 
muhim omillardir. Xalqaro tajriba shuni koʻrsatadiki, Oʻzbekistonda xizmatlar ipotekasi modeli toʻgʻri dizaynda 
amalga oshirilsa, u inklyuziv iqtisodiy oʻsishga sezilarli turtki berishi mumkin.

Biroq, dasturning muvaffaqiyati uchun loyihalar tanlov asosida eng munosib tadbirkorlarga berilishi, 
ularning faoliyati muntazam monitoring qilinishi va bozor intizomiga qatʼiy rioya etilishi zarur. Davlat yordami 
maʼlum muddatdan soʻng kamaytirilib, biznesning mustaqil bozor mexanizmlari asosida faoliyat yuritishga 
oʻtishini taʼminlash maqsadga muvofiqdir. Aks holda, doimiy subsidiya va suyanuvchanlik xususiy sektorning 
raqobatbardoshligini pasaytiradi. Zero, har qanday imtiyoz yoki subsidiya iqtisodiyotni qayta tashkil etish uchun 
vaqtinchalik vositadir, uzoq muddatda esa samarali ishlaydigan bozor muhitiga ehtiyoj saqlanib qoladi.

Oʻzbekistonda xizmatlar ipotekasi mexanizmining istiqboli katta. Avvalo, bu tizim davlat dasturlari bilan 
belgilangan yirik maqsadlarga muvofiqdir. Xizmatlar ipotekasi tadbirkorlarga yangi loyihalarni boshlashni 
osonlashtiradi hamda bu jarayon iqtisodiy oʻsishni tezlashtirishda qoʻshimcha turtki boʻla oladi. Shu bilan birga, 
bunday loyihalar tanlov asosida ochiq-oshkora tashkil qilinishi, ularning samaradorligi muntazam monitoring 
qilinishi lozim. Infratuzilmani loyihalash va qurilishning barcha bosqichlarida shaffoflik hamda raqobatni 
taʼminlash zarur. Natijada yaratiladigan binolar zamonaviy texnologiyalar asosida, yuqori mehnat unumdorligi 
va resurs tejamkorlikni koʻzda tutgan holda qurilishi maqsadga muvofiqdir. Shuningdek, moliyaviy barqarorligi 
tekshirilgan, oʻz mablagʻi yetarli boʻlmagan, ammo iqtisodiy jihatdan asosli loyihaga ega murojaatchilarga 
ustuvorlik berilishi lozim.

X U L O S A  V A  T A K L I F L A R
Xulosa qilib aytganda, iqtisodiyot tarmoqlarini, jumladan, sanoat va xizmat koʻrsatish sohalarini pul-

kredit instrumentlari asosida moliyaviy qoʻllab-quvvatlash mexanizmini ularning bino-inshoot hamda texnika-
texnologiyalarga egalik qilishida davlat tomonidan “xizmatlar ipotekasi” xizmati orqali takomillashtirish 
maqsadga muvofiqdir.

Birinchidan, xizmatlar va sanoat sohalarida kichik va oʻrta biznesning ulushi ortadi. Asosiy fondlarga 
egalik qilish osonlashgani sababli koʻplab tadbirkorlar yangi loyihalarni yoʻlga qoʻyadi, mavjud quvvatlarini 
kengaytiradi. Prezident matbuot xizmati xabariga koʻra, keyingi yillarda “Tadbirkorlikni rivojlantirish kompaniyasi” 
orqali 10 milliard AQSH dollarigacha imtiyozli kredit resurslarini yoʻnaltirish hamda “tadbirkorlik chempionlari” 
sifatida kichik va oʻrta biznes subyektlarini rivojlantirish rejalashtirilgan. Jahon banki tahlillariga koʻra, xizmatlar 
sohasini liberallashtirish va xususiy sektorga keng imkoniyatlar yaratish Oʻzbekiston YAIMni uzoq muddatda 
17 foizgacha oshirish salohiyatiga ega. Xizmatlar ipotekasi esa bu maqsadga erishishda sarmoya jalb qilish va 
yangi xizmat turlarini rivojlantirish orqali xizmat qiladi.

Ikkinchidan, xizmatlar ipotekasi orqali davlat tadbirkorlarga mulkka egalik qilishda koʻmaklashib, ularning 
resurslarini boshqa ehtiyojlarga yoʻnaltirish uchun sharoit yaratadi. Masalan, bino sotib olish uchun kerakli 
mablagʻni 7 yil davomida boʻlib toʻlash imkoniyati tadbirkorning aylanma kapitalini qisqarishdan himoya qiladi 
hamda biznesni rivojlantirish uchun qoʻshimcha imkoniyat yaratadi.

Uchinchidan, mazkur mexanizm anʼanaviy bank kreditlaridan farqli ravishda, tadbirkorlik subyektlari 
uchun garov va taʼminot talablari yukini kamaytiradi. Statistik maʼlumotlarga koʻra, Oʻzbekistondagi kichik 
korxonalarning koʻpchiligi garov taʼminoti yetishmasligi sabab kredit olishda qiynalmoqda. Xizmatlar ipotekasi 
esa xarid qilinayotgan aktivning oʻzini garov sifatida belgilab, ushbu muammoni samarali hal etadi.

Toʻrtinchidan, bank tizimida kichik biznesni kreditlash ulushi va sifati yaxshilanadi. Xizmatlar ipotekasi 
doirasida banklar uchun riskning bir qismi davlat tomonidan sugʻurtalanganligi sababli kredit ajratish qiziqishi 
oshadi.

Umuman olganda, xizmatlar ipotekasi Oʻzbekiston uchun yangi va istiqbolli moliyaviy instrument boʻlib, 
2025–2030-yillarda iqtisodiyotni diversifikatsiya qilish, investitsiyaviy faollikni oshirish va aholining keng 
qatlamlarini tadbirkorlik faoliyatiga jalb etishga xizmat qiladi. “Oʻzbekiston – 2030” strategiyasida belgilanganidek, 
mamlakatning yuqori daromadli iqtisodiyotga aylanishida kichik biznes va xizmatlar sohasi yangi drayver sifatida 
yetakchi oʻrin tutadi, xizmatlar ipotekasi esa bu yoʻldagi eng muhim ilgʻor mexanizmlardan biridir.

